
GOUVÈNÈ HOCHUL ANONSE KÒMANSMAN KONFERANS MONDYAL SOU 
KANAL 2025 LA NAN BUFFALO PANDAN BISANTENÈ KANAL ERIE A  

  
Vil Rèn lan Eta Nouyòk òganize yon odyans entènasyonal ak ekspè nan vwa 

navigab yo pandan ane bisantenè Kanal Erie a  
  

Konferans lan mete aksan sou 200 ane enfliyans Kanal Erie a pandan l ap 
konsantre sou pwochen syèk operasyon li an  

  
450 patisipan diskite sou defi, pi bon pratik, ak avni pi gwo vwa navigab nan 

mond lan  
  
  

Gouvènè Kathy Hochul te anonse jodi a ke Konferans Mondyal sou Kanal 2025 la te 
kòmanse nan Buffalo, pandan ane bisantenè Kanal Erie a. Gwoup la pral reyini yon 
odyans entènasyonal ki gen amatè kanal, istoryen, ak ekspè nan domèn dlo navigab, li 
pral selebre epi diskite sou richès istwa ak avni sistèm kanal yo atravè lemond, avèk 
yon atansyon espesyal sou Kanal Erie anblematik nan Eta Nouyòk la.  
  
"Kanal Erie a plis pase yon vwa navigab; li se yon senbòl pèseverans ak pwogrè", 
Gouvènè Hochul te deklare. "Sa gen de san ane, li te kanpe kòm yon mèvèy pou 
inovasyon ak detèminasyon ki te alimante kwasans Etazini epi ki te ouvri chemen pou 
opòtinite. Jodi a, pandan n ap selebre bisantnè li a, mwen onore pou m akeyi lemonn 
antye nan Buffalo, vil kote m te fèt la, pou Konferans Mondyal sou Kanal 2025 la. 
Ansanm, nou pral pote eritaj Kanal Erie a pi devan kòm yon senbòl koneksyon, komès 
ak posiblite mondyal pou syèk k ap vini an ak apre sa."  
  
Kanal Erie a, yon poto mitan nan devlopman ak kwasans ekonomik Eta Nouyòk, 
komemore 200 ane enpak transfòmatè sou komès, transpò, lwazi, devlopman 
ekonomik, rezistans anviwònman ak koneksyon kominotè. Òganizasyon Konferans 
Mondyal sou Kanal la nan Buffalo souliye angajman Eta Nouyòk pou prezève ak 
amelyore vwa navigab istorik li yo tout pandan y ap ankouraje kolaborasyon mondyal ak 
pataj konesans.  
  
Konferans Mondyal sou Kanal 2025 la pral òganize pa Otorite Enèji Nouyòk (New York 
Power Authority, NYPA) la, Sosyete Kanal Eta Nouyòk (New York State Canal 
Corporation) la, Sosyete Devlopman Pò Kanal Erie (Erie Canal Harbor Development 

Corporation, ECHDC) a, Koridò Eritaj Nasyonal Kanal Erie (Erie Canalway National 
Heritage Corridor) a, ak Visit Buffalo Niagara an kolaborasyon avèk Inland Waterways 
International. Kòm yon pati nan yon komemorasyon bisantnè ki dire yon ane nan ouvèti 
orijinal Kanal Erie a an 1825, Konferans Mondyal sou Kanal 2025 la pwomèt pou l 
tounen yon evènman enpòtan. Avèk yon pwogram divès prezantasyon, atelye, ak vizit 
gide, patisipan yo pral gen opòtinite pou yo eksplore litoral vibran Buffalo a, kominote 
vibran Kanal yo soti Buffalo rive Rochester ak plis ankò, tout pandan y ap aprann youn 
nan men lòt sou istwa, prezan ak lavni Kanal Erie a, ansanm ak defi ak opòtinite vwa 
navigab enteryè yo ap fè fas atravè lemond.  
  
Prezidan Konsèy Administrasyon Otorite Enèji Nouyòk la, John Koelmel, te 
deklare, "Òganize Konferans Mondyal sou Kanal la nan Buffalo se yon opòtinite 

ekstrawòdinè pou montre enpòtans istorik Kanal Erie a ak enpak kontinyèl li sou eta 
nou an. Evènman sa a reyini ekspè ak amatè ki pataje yon pasyon pou vwa navigab, 
epi li pral bay yon platfòm pou lide inovan ak kolaborasyon. Nou fyè pou nou prezante 
Kanal Erie a, epi pou nou sipòte rasanbleman mondyal sa a kòm yon pati nan 
selebrasyon Bisantenè li a."  
  
Prezidan ak Direktè Egzekitif Jeneral Otorite Enèji Nouyòk (New York Power 
Authority, NYPA) la, Justin E. Driscoll, te deklare, "Kanal Erie a te jwe yon wòl 

esansyèl nan fasone ekonomi ak kilti Eta Nouyòk la depi ouvèti li an 1825. Konferans 
Mondyal sou Kanal 2025 la ofri yon chans inik pou reflechi sou tan lontan li pandan y ap 
imajine lavni li. Nou kontan akeyi delege entènasyonal yo nan Buffalo epi patisipe nan 
diskisyon enpòtan ki pral ankouraje prezèvasyon ak amelyorasyon sistèm kanal yo 
atravè lemond."  
  
Direktè Sosyete Kanal Eta Nouyòk la, Brian U. Stratton, te deklare, "Bisantenè 
Kanal Erie a se yon gwo etap enpòtan, epi òganize Konferans Mondyal sou Kanal nan 
Buffalo se yon omaj ki apwopriye pou eritaj dirab li a. Konferans sa a pral bay yon 
fowòm pou pataje konesans, selebre reyalizasyon, epi planifye pou lavni kanal yo. Nou 
enpasyan pou nou akeyi patisipan yo epi onore 200 ane richès istwa ak bèl avni Kanal 
Erie a."  
  
Prezidan Erie Canal Harbor Development Corporation, Joan Kesner, te deklare, 

"Eta Nouyòk gen onè pou l òganize Konferans Mondyal sou Kanal la, yon pwen 
kilminan pafè pou komemorasyon 200è anivèsè Kanal Erie a pandan tout ete a pa 
Canalside. Pandan n ap akeyi envite ki soti toupatou sou latè nan Canalside, Gouvènè 
Hochul ak ECHDC pa sèlman ap komemore yon pati enpòtan nan listwa eta nou an ak 
nasyon nou an, men tou y ap tann ak enpasyans avni vibran litoral Buffalo a."  
  
Direktè Egzekitif Koridò Eritaj Nasyonal Vwa Kanal Erie a, Bob Radliff, te deklare, 
"Nou pa ka tann pou nou pale sou avni kanal yo toupatou ak ekspè ki pi avanse yo nan 
devlopman bò kanal, enjenyeri ak jesyon vwa navigab, ak ativite touris ak prezèvasyon 
kanal. Pa gen pi bon moman oswa pi bon kote pou rasanbleman sa a pase Bisantenè 
Kanal Erie a ak Vil Rèn Buffalo a. Nou kontan prezante Buffalo ak rejyon an bay 
patisipan eta nou yo, nasyonal yo ak entènasyonal yo."  

Prezidan ak PDG Visit Buffalo a, Patrick Kaler, te deklare, "Nou kontan anpil pou 

nou akeyi Konferans Mondyal sou Kanal la nan Buffalo nan yon moman istorik konsa. 
Pandan yon semèn, vil nou an pral sèvi kòm yon kote rasanbleman mondyal pou 
selebre vwa navigab enteryè yo, eksplore lavni devlopman dirab vwa navigab yo, epi 
onore 200è anivèsè Kanal Erie a. Avèk vwayaj Seneca Chief la ki kòmanse depi nan 
litoral nou an, Buffalo fyè pou l prezante alafwa istwa li ak vizyon li bay yon odyans 
entènasyonal."  
  
Prezidan Inland Waterways International la, Sharon Leighton, te deklare, "Mwen 

kontan anpil pou m akeyi ekspè nan kanal ki soti toupatou nan mond lan nan Buffalo ak 
sou wout navigab lakay mwen, Kanal Erie a, pandan n ap komemore bisantenè li. 
Pandan n ap bati epi sipòte rezo pataj konesans ak enfòmasyon sa a, n ap kreye tou 
mwayen pou ede jenerasyon k ap vini yo konprann epi benefisye konsèvasyon sou vwa 
navigab enteryè nou yo."  
  
Pou plis enfòmasyon sou Konferans Mondyal sou Kanal 2025 la, tanpri vizite sitwèb 
Konferans Kanal Mondyal la.  
  
Pandan konferans lan, mèkredi 24 Septanm, Seneca Chief, yon repwodiksyon bato 
orijinal Kanal Erie ke Gouvènè Eta Nouyòk DeWitt Clinton te itilize pou vwayaje soti 
Buffalo rive nan pò Nouyòk an 1825, pral kòmanse vwayaj li pou rekreye premye 
vwayaj sa a. Seneca Chief pwograme pou rive nan pò Nouyòk nan dat 26 oktòb, ki se 
anivèsè ofisyèl finisman Kanal Erie a. Kreye epi konstwi pa Sant Maritim Buffalo 
(Buffalo Maritime Center), yo rekonèt pwojè sa a kòm youn nan pi gwo efò konstriksyon 
bato kominote a nan tout mond lan. Seneca Chief pral fè ti kanpe nan plizyè kominote 
toupatou sou Kanal Erie ak Rivyè Hudson, avèk aktivite komemoratif nan chak ti kanpe.  
  

###  

